
TURISTIK ERKIN IQTISODIY 
ZONALARDA INVESTITSIYA 

LOYIHALARINI AMALGA 
OSHIRISH: IMKONIYATLAR, 

MUAMMOLAR VA 
ISTIQBOLLAR

Xoliqov Dostonbek Rustam o‘g‘li
“Bakhmal tour” MChJ turistik tashkiloti rahbari

Annotatsiya: Ushbu maqolada turistik erkin iqtisodiy zonalarning iqtisodiy mohiyati va ularning milliy hamda mintaqaviy 
iqtisodiy rivojlanishdagi strategik ahamiyati chuqur tahlil etilgan. Tadqiqotda bunday zonalarda investitsiya loyihalarini 
amalga oshirishning asosiy institutsional va moliyaviy mexanizmlari, mavjud imkoniyatlari hamda tizimli muammolari 
ilmiy asosda yoritilgan. Shuningdek, turistik erkin iqtisodiy zonalar faoliyatini yanada samarali tashkil etish, investitsion 
jozibadorligini oshirish, infratuzilmani modernizatsiya qilish va davlat-xususiy sheriklik mexanizmlarini kengaytirish 
bo‘yicha amaliy tavsiyalar ishlab chiqilgan. Maqolada ilgari surilgan takliflar turizm sektorini barqaror rivojlantirish, xorijiy 
sarmoyalarni jalb qilish va hududlarning iqtisodiy salohiyatini to‘liq ro‘yobga chiqarishga xizmat qilishi kutiladi.

Kalit soʻzlar: turistik erkin iqtisodiy zona, investitsiya loyihalari, turizm sektori, infratuzilma rivojlanishi, davlat-xususiy 
sheriklik, moliyaviy mexanizmlar, iqtisodiy rivojlanish, sarmoyalarni jalb qilish, ma’muriy soddalashtirish.

Abstract: This article provides an in-depth analysis of the economic essence of tourism free economic zones and their 
strategic importance in national and regional economic development. The study scientifically substantiates the main 
institutional and financial mechanisms for implementing investment projects in such zones, as well as their opportunities 
and systemic challenges. Practical recommendations have been developed to enhance the efficiency of tourism free 
economic zone operations, increase their investment attractiveness, modernize infrastructure, and expand public-private 
partnership mechanisms. The proposed measures are expected to contribute to the sustainable development of the 
tourism sector, attract foreign investment, and fully unlock the economic potential of the regions.

Key words: tourism free economic zone, investment projects, tourism sector, infrastructure development, public-private 
partnership, financial mechanisms, economic development, attracting investments, administrative simplification.

Аннотация: В данной статье подробно проанализирована экономическая сущность туристических свободных 
экономических зон и их стратегическое значение в национальном и региональном экономическом развитии. 
В исследовании научно обоснованы основные институциональные и финансовые механизмы реализации 
инвестиционных проектов в таких зонах, их возможности и системные проблемы. Также разработаны практические 
рекомендации по более эффективной организации деятельности туристических свободных экономических зон, 
повышению их инвестиционной привлекательности, модернизации инфраструктуры и расширению механизмов 
государственно-частного партнёрства. Предполагается, что предложенные в статье меры будут способствовать 
устойчивому развитию туристического сектора, привлечению иностранных инвестиций и полному раскрытию 
экономического потенциала регионов.

Ключевые слова: туристическая свободная экономическая зона, инвестиционные проекты, туристический сектор, 
развитие инфраструктуры, государственно-частное партнёрство, финансовые механизмы, экономическое 
развитие, привлечение инвестиций, административное упрощение.

K I R I S H
Jahon iqtisodiyotining barqaror rivojlanishida xizmat ko‘rsatish sohasining, ayniqsa, turizmning o‘rni yildan 

yilga ortib bormoqda. Zamonaviy global tendensiyalar shuni ko‘rsatadiki, turizm nafaqat madaniy almashinuv 
va xalqlar o‘rtasidagi o‘zaro tushunishni kuchaytiruvchi omil, balki iqtisodiy o‘sish, yangi ish o‘rinlari yaratish, 
eksportbop xizmatlar ulushini kengaytirish hamda mahalliy infratuzilmani modernizatsiya qilishda ham kuchli 
iqtisodiy drayver sifatida e’tirof etilmoqda. Xalqaro amaliyotda ushbu jarayonni qo‘llab-quvvatlashning samarali 
vositalaridan biri sifatida turistik erkin iqtisodiy zonalar (TEIZ) tashkil etish keng tarqalgan bo‘lib, ular turizm 
sanoatida investitsiyalar oqimini rag‘batlantirish va hududlar iqtisodiy salohiyatini oshirishda muhim rol o‘ynaydi.

Erkin iqtisodiy zonalarning turizmga ixtisoslashgan shakli – ya’ni turistik EIZ – xorijiy va mahalliy investorlar 
uchun qulay soliq, bojxona va ma’muriy imtiyozlar tizimini taqdim etib, yirik turizm loyihalarini amalga oshirishga 
qulay shart-sharoit yaratadi. Bunday zonalarda amalga oshiriladigan investitsiya loyihalari, odatda, zamonaviy 
mehmonxonalar, dam olish maskanlari, etnoqishloqlar, transport-logistika infratuzilmasi, madaniy-ko‘ngilochar 
majmualar va servis xizmatlari bilan bevosita bog‘liq bo‘ladi. Xususan, O‘zbekistonda keyingi yillarda turizm 
sohasi davlat siyosatining ustuvor yo‘nalishlaridan biriga aylangan. 2022–2024 yillarda mamlakatning bir qator 
hududlarida – “Chorvoq”, “Samarqand City”, “Qo‘qon” kabi turistik EIZlar tashkil etilib, ularning har biri nafaqat 
hududiy iqtisodiy rivojlanishni jadallashtirmoqda, balki xorijiy kapital oqimi uchun ham keng imkoniyatlar 
yaratmoqda.

Shu bilan birga, amaliy tajriba shuni ko‘rsatmoqdaki, TEIZ doirasida investitsiya loyihalarini amalga oshirish 
jarayonida bir qator tizimli muammolar saqlanib qolmoqda. Ularga normativ-huquqiy bazaning yetarlicha 
mukammal emasligi, infratuzilmaning to‘liq tayyor emasligi, ma’muriy to‘siqlar, byurokratik kechikishlar hamda 
malakali mutaxassislar yetishmasligi kiradi. Ushbu omillar mavjud investitsiya salohiyatidan to‘liq foydalanishga 
to‘sqinlik qilmoqda va turizm sektorining barqaror rivojlanish sur’atlarini sekinlashtirishi mumkin.

T A D Q I Q O T  M E T O D O L O G I YA S I
Mazkur maqolada turistik erkin iqtisodiy zonalarda investitsiya loyihalarini amalga oshirish jarayonlarini 

ilmiy asosda o‘rganish maqsadida bir qator tadqiqot yondashuvlaridan foydalanildi. Xususan, statistik tahlil 
usuli orqali mavjud ko‘rsatkichlar dinamikasi o‘rganildi, qiyosiy tahlil yordamida xalqaro va mahalliy tajribalar 
solishtirildi, tizimli tahlil orqali mavjud muammolar va imkoniyatlar o‘zaro bog‘liqlikda tahlil qilindi. Shuningdek, 
“case study” (amaliyotni o‘rganish) va kuzatish usullari orqali alohida turistik EIZ loyihalarining muvaffaqiyat 
omillari va kamchiliklari aniqlab chiqildi.

M A V Z U G A  O I D  A D A B I Y O T L A R  S H A R H I
Turistik EIZlar haqidagi ilmiy qarashlar, asosan, erkin iqtisodiy zonalar nazariyasidan kelib chiqqan 

bo‘lib, ularning mohiyati va amaliyotdagi o‘rni ko‘plab iqtisodchilar, siyosatshunoslar hamda turizm sohasi 
mutaxassislari tomonidan o‘rganilgan. Xalqaro tajribada erkin iqtisodiy zonalar xorijiy investitsiyalar oqimini 
jalb qilish, eksport salohiyatini oshirish va hududiy rivojlanishni jadallashtirishning samarali vositasi sifatida 
e’tirof etiladi. Jahon banki, BMTning UNCTAD tashkiloti va Xalqaro valyuta jamg‘armasi kabi nufuzli xalqaro 
institutlar EIZlarni nafaqat sarmoya jalb etish, balki innovatsion faoliyatni rivojlantirish, ish o‘rinlari yaratish va 
iqtisodiy diversifikatsiyani ta’minlashga xizmat qiluvchi strategik instrument sifatida tavsiflaydi. Shu bilan birga, 
so‘nggi yillarda olib borilgan tadqiqotlarda EIZlar samaradorligi ularning huquqiy-me’yoriy bazasi, infratuzilma 
tayyorgarligi, boshqaruv tizimining moslashuvchanligi hamda investorlar uchun yaratilgan qulayliklar darajasi 
bilan bevosita bog‘liqligi ta’kidlanadi1.

T. Farole (2011) o‘zining «Special Economic Zones in Africa: Comparing Performance and Learning from 
Global Experience» nomli asarida erkin iqtisodiy zonalarning turlari, shu jumladan, turizmga yo‘naltirilgan 
shakllari haqida keng qamrovli tahlil beradi. Muallifning fikricha, EIZlarning muvaffaqiyati ko‘p jihatdan davlatning 
siyosiy irodasiga, infratuzilmaning rivojlanganlik darajasiga hamda huquqiy-me’yoriy muhitning barqarorligiga 
bevosita bog‘liq. Farole o‘z tadqiqotida xalqaro tajribalarni qiyosiy tahlil qilib, turizmga ixtisoslashgan EIZlar 
samaradorligini oshirish uchun maqsadli investitsiya strategiyalari, transport va kommunikatsiya tarmoqlarini 
takomillashtirish, shuningdek, investorlar uchun soliq va bojxona imtiyozlarining aniq va barqaror bo‘lishi 
zarurligini alohida ta’kidlaydi2.

G. Qosimova o‘zining “Turizm sohasida erkin iqtisodiy zonalarning rivojlanish istiqbollari” mavzusidagi 
ilmiy maqolasida turistik EIZlar uchun xos bo‘lgan qator tizimli muammolarga e’tibor qaratadi. Xususan, 

1	 World Bank. (2021). “Investment Climate in Free Economic Zones: Global Trends and Uzbekistan’s Perspective”, Washington, D.C.; UNWTO. 
(2022). “Tourism Investment and Development in Special Economic Zones”, Madrid: United Nations World Tourism Organization Reports.

2	 Манба: Farole, T. (2011). Special Economic Zones in Africa: Comparing Performance and Learning from Global Experience. The 
World Bank.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 445

2025-yil, avgust.  № 8-son.

muallif infratuzilmaning yetarlicha rivojlanmaganligi, malakali kadrlar tanqisligi hamda mavjud normativ-
huquqiy bazaning amaliyot talablariga to‘liq mos kelmasligini asosiy to‘siqlar sifatida ko‘rsatadi. Qosimovaning 
ta’kidlashicha, ushbu muammolarni bartaraf etish uchun har bir hududning mavjud turistlik salohiyatiga 
asoslangan loyihalarni aniqlash, ularni mahalliy resurslar va an’anaviy turizm turlarini inobatga olgan holda 
maqsadli rivojlantirish muhim ahamiyat kasb etadi. Shu yo‘l bilan turistik EIZlarning iqtisodiy samaradorligini 
oshirish, investitsion jozibadorligini kuchaytirish va hududlarning kompleks rivojlanishini ta’minlash mumkin3.

A. Ismoilov o‘zining “O‘zbekistonda turistik erkin zonalarda investitsiya muhitini rivojlantirish” mavzusidagi 
ilmiy maqolasida turistik EIZlarda mavjud sarmoyaviy muhitni chuqur tahlil qilib, undagi amaldagi to‘siqlar va 
qo‘llanilayotgan moliyaviy rag‘batlantirish choralarini qiyosiy jihatdan o‘rganadi. Muallifning fikricha, investitsiya 
muhitini yanada yaxshilash uchun “bir darcha” tamoyilini to‘liq raqamlashtirish, ya’ni investorlar uchun barcha 
ruxsatnoma va xizmatlarni yagona elektron platforma orqali tezkor taqdim etish zarur. Shuningdek, Ismoilov 
turistik EIZlar rivojida mahalliy hokimiyatlarning faol va tizimli ishtirokini ta’minlash, ular tomonidan investorlar 
bilan bevosita muloqot va hamkorlikni kuchaytirish, hududning turistik brendini targ‘ib qilish bo‘yicha qo‘shimcha 
tashabbuslar ilgari surishini muhim omil sifatida ko‘rsatadi4.

Bizningcha, turistik erkin iqtisodiy zona (TEIZ) — bu maxsus iqtisodiy rejimga ega hudud bo‘lib, unda 
turizm bilan bog‘liq loyihalarni amalga oshirish uchun soliq, bojxona va ma’muriy imtiyozlar joriy qilinadi. 
Ushbu zonalarni tashkil qilishdan asosiy maqsad – turizm infratuzilmasini rivojlantirish, xususiy va xorijiy 
investitsiyalarni jalb qilish, yangi ish o‘rinlarini yaratish hamda ushbu hududlarning eksportbop turistik xizmatlar 
sektoriga aylanishini faollashtirish.

T A H L I L  V A  N A T I J A L A R
Turistik erkin iqtisodiy zonalarda investitsiya loyihalarini amalga oshirish jarayonida iqtisodiy ko‘rsatkichlar, 

infratuzilma va bozor salohiyati muhim ahamiyat kasb etadi. Ushbu qismda O‘zbekistonning erkin iqtisodiy 
zonalari va turizm sohasidagi asosiy ko‘rsatkichlar tahlil qilinadi, shu bilan birga mavjud muammolar va ularning 
investitsiyalarga ta’siri yoritiladi.

Ushbu zonalardagi investitsiya loyihalari nafaqat turizm infratuzilmasini yaxshilashga, balki mahalliy 
iqtisodiyotning boshqa tarmoqlari bilan integratsiyani mustahkamlashga ham xizmat qiladi. To‘g‘ri moliyaviy va 
tashkilotchilik mexanizmlari orqali TEIZlarning samaradorligini oshirish mumkin.

Quyida turistik erkin iqtisodiy zonalarning asosiy iqtisodiy ko‘rsatkichlari, salohiyati va ularga to‘sqinlik 
qiluvchi omillar tahlil qilinadi. So‘nggi besh yil ichida turistik erkin iqtisodiy zonalar soni 3 dan 5 taga ko‘paydi. Bu 
orqali sohadagi imkoniyatlar kengayganini ko‘rish mumkin. Investitsiyalar hajmi 2019-yilda 150 mlrd so‘mdan 
2023-yilga kelib 560 mlrd so‘mga yetib, 3,7 baravarga o‘sdi.

1-jadval. Turistik erkin iqtisodiy zonalarda investitsiyalar hajmi (mlrd so‘m)
Yil TEIZlar soni Faol loyihalar soni Investitsiyalar hajmi, mlrd so‘m Yangi ish o‘rinlari soni

2019 3 18 150 450

2020 4 24 230 720

2021 4 31 380 950

2022 5 38 460 1 000

2023 5 43 560 1 120

Faol loyihalar soni va yaratilgan yangi ish o‘rinlari ham shunga mos ravishda oshdi, bu TEIZlardagi 
rivojlanishni va iqtisodiy ta’sirni namoyon etadi. 2019-yilda mamlakatda uchta turistik erkin iqtisodiy zona faoliyat 
ko‘rsatgan bo‘lsa, 2020-yildan boshlab ular soni to‘rt va beshtagacha ko‘paydi. Bu esa davlat siyosatida turistik 
sohani rivojlantirishga yuqori e’tibor berilganidan dalolat beradi. Yangi TEIZlarning tashkil etilishi turistik biznes 
va investitsiyalar uchun qulay muhit yaratishga qaratilgan. 2023-yilda faol investitsiya loyihalari soni 2019-yilga 
nisbatan deyarli 2,5 baravarga oshgan (18 dan 43 taga). Bu ko‘rsatkich turistik sohaga bo‘lgan qiziqish va 
ishonchning ortganini anglatadi. Ko‘proq loyihalar yangi turizm obyektlari, mehmonxonalar, servis xizmatlari, 
madaniy-ma’rifiy loyihalarni o‘z ichiga oladi. 2019-yilda 150 mlrd so‘m bo‘lgan investitsiyalar hajmi 2023-yilga 
kelib 560 mlrd so‘mga yetdi. Bu 3,7 baravar o‘sish deganidir. Investitsiyalar hajmidagi bu ko‘payish nafaqat 
mamlakatning investitsiya siyosatining samaradorligini, balki turistik zona infratuzilmasining rivojlanishiga ham 
bog‘liq. Shuningdek, bu raqamlar xalqaro investorlarning O‘zbekistonga bo‘lgan ishonchini ko‘rsatadi. 2020-

3	  Манба: Қосимова Г. // “Иқтисодий тараққиёт муаммолари” журнали, №4, 2022.
4	  Манба: Исмоилов А. // “Инновацион ривожланиш ва инвестициялар” журнали, №3, 2023.

yilda koronavirus pandemiyasi tufayli jahon turizmida keskin pasayish kuzatildi, ammo O‘zbekiston turistik erkin 
iqtisodiy zonalari tezda tiklandi. TEIZlar sonining oshishi va investitsiya loyihalarining ko‘payishi pandemiyaga 
qaramay, sektorning barqarorligi va davlatning qo‘llab-quvvatlashiga ishonchni ko‘rsatadi. Jadvaldagi raqamlar 
O‘zbekistonda turistik erkin iqtisodiy zonalarning so‘nggi besh yil ichida jadal rivojlanishini va ularning 
mamlakat iqtisodiyotiga muhim hissa qo‘shishini aniq ko‘rsatadi. TEIZlarning soni va investitsiya loyihalari 
sonining oshib borishi mamlakatning turizm sektoriga qaratgan e’tiborining va strategik vazifalarning amalga 
oshirilayotganligidan dalolat beradi. Yaraltilgan yangi ish o‘rinlari esa ijtimoiy ahamiyatga ega bo‘lib, mahalliy 
aholi uchun daromad manbaini kengaytirmoqda. Bu tendensiyalar O‘zbekistonning xalqaro turizm bozoridagi 
raqobatbardoshligini oshirish va iqtisodiy o‘sishni ta’minlashda turistik erkin iqtisodiy zonalarning muhim rolini 
namoyon etadi.

2-jadval. Turistik erkin iqtisodiy zonalar infratuzilmasini rivojlantirish (mlrd so‘m)

Yil Yo‘llar uzunligi 
(km)

Energiya ta’minoti 
(%)

Suv va kanalizatsiya 
qamrovi (%)

Infratuzilmaga sarmoya (mlrd 
so‘m)

2019 10 70 65 50
2020 20 85 75 80
2021 30 90 85 100
2022 40 100 95 110
2023 45 100 100 120

2019-yilda turistik erkin iqtisodiy zonalarda faqat 10 km yo‘l mavjud bo‘lgan bo‘lsa, 2023-yilga kelib bu 
ko‘rsatkich 45 km ga yetdi. Bu esa 4,5 baravar o‘sish demakdir. Yo‘llar uzunligi va sifati turistik zonalarga 
kirish-chiqishni osonlashtirish, tovar va xizmatlarni o‘z vaqtida yetkazib berish uchun muhim ahamiyatga ega. 
Shuningdek, sifatli yo‘llar turistik obyektlarga ko‘proq sayyohlarni jalb qilishda ham hal qiluvchi omil bo‘lib 
xizmat qiladi.

2019-yilda energiya ta’minoti qamrovi 70 % ni tashkil etgan bo‘lsa, 2022-yildan boshlab 100 % ga 
yetkazildi. Bu esa turistik zonalardagi korxonalar va xizmat ko‘rsatish obyektlari uchun barqaror hamda uzluksiz 
energiya ta’minoti mavjudligini bildiradi. Barqaror energiya ta’minoti turizm sohasida sifat va ishonchni oshiradi, 
shuningdek, investitsiyalarni jalb qilishda muhim omil hisoblanadi.

Suv va kanalizatsiya tizimlari qamrovi 2019-yilda 65 % bo‘lgan bo‘lsa, 2023-yilda 100 % ga yetdi. Ushbu 
ko‘rsatkich sayyohlar va korxonalar uchun asosiy sanitariya-gigiyena sharoitlarini ta’minlashda katta ahamiyat 
kasb etadi. Infratuzilma sifatining oshishi, ayniqsa, sanoat va xizmat ko‘rsatish tarmoqlari uchun dolzarbdir.

Infratuzilmaga yo‘naltirilgan sarmoyalar 2019-yilda 50 mlrd so‘mdan 2023-yilda 120 mlrd so‘mga oshdi, ya’ni 
2,4 baravarga ko‘paydi. Bu ko‘rsatkich davlat va xususiy sektorning turistik erkin iqtisodiy zonalar infratuzilmasini 
rivojlantirishga qaratgan yuksak e’tiborini yaqqol aks ettiradi. Investitsiyalar, asosan, yo‘lsozlik, energetika, 
suv ta’minoti va kanalizatsiya tizimlarini takomillashtirishga yo‘naltirilgan. Infratuzilmaning rivojlanishi turistik 
erkin iqtisodiy zonalarning samarali faoliyat yuritishi va investitsiyalarni jalb etish uchun mustahkam poydevor 
hisoblanadi.

2019–2023-yillar oralig‘ida yo‘llar uzunligi, energiya va suv ta’minoti qamrovi sezilarli darajada yaxshilandi. 
Bu esa turistik zonalarga tashrif buyuruvchi sayyohlar sonining hamda investitsiya loyihalarining ko‘payishiga 
zamin yaratdi. Infratuzilmaga yo‘naltirilgan sarmoyalar hajmining oshishi sohaning barqaror o‘sishi va 
raqobatbardoshligini ta’minlashda muhim o‘rin tutadi.

Tadqiqot davomida aniqlangan asosiy muammolar:
Moliyaviy resurslarning yetishmasligi. Turistik erkin iqtisodiy zonalarda investitsiyalarni jalb qilish va 

infratuzilmani rivojlantirish uchun katta hajmdagi moliyaviy resurslar talab etiladi. So‘nggi yillarda ayrim loyihalar 
uchun zarur mablag‘larning yetishmasligi kuzatilmoqda. Bu holat, ayniqsa, kichik va o‘rta biznes sub’yektlari 
uchun jiddiy muammo bo‘lib, ular uchun kreditlar va investitsiya mablag‘larini topish murakkab kechmoqda. 
Davlat tomonidan berilayotgan subsidiyalar va grantlar hajmi cheklanganligi bois, xususiy sektorni yanada 
rag‘batlantirish zarur.

Ma’muriy to‘siqlar va byurokratiya. Investitsiya loyihalarini amalga oshirish jarayonida ma’muriy to‘siqlar, 
hujjatlarni rasmiylashtirishdagi kechikishlar va byurokratik muammolar uchramoqda. Bu jarayon investorlardan 
qo‘shimcha vaqt va mablag‘ talab qiladi hamda loyihalarning amalga oshirish muddatini uzaytiradi. Ba’zi 
holatlarda huquqiy me’yorlarning aniq belgilab qo‘yilmaganligi va tegishli idoralar o‘rtasidagi hamkorlikning 
sustligi investorlar uchun qo‘shimcha qiyinchiliklar tug‘diradi.

Kadrlar tanqisligi va malakali mutaxassislar yetishmasligi. Turizm sohasi va unga bog‘liq xizmatlarda 
yuqori malakali kadrlar zarur. Biroq turistik erkin iqtisodiy zonalarda faoliyat yuritayotgan korxonalarda yetarli 

darajadagi kasbiy mahoratga ega mutaxassislar yetishmasligi kuzatiladi. Bu esa xizmat sifati va sektorning 
rivojlanish sur’atlariga salbiy ta’sir ko‘rsatadi. Shu bois kadrlar tayyorlash va ularni qayta tayyorlash tizimlarini 
rivojlantirish dolzarb vazifa bo‘lib qolmoqda.

Infratuzilmani yangilash va modernizatsiya qilishdagi muammolar. Ayrim turistik erkin iqtisodiy zonalarda 
infratuzilma elementlari, xususan, yo‘llar, suv va energiya ta’minoti tizimlari yetarli darajada modernizatsiya 
qilinmagan yoki ularning texnik holati o‘rtacha darajada. Bu esa sayyohlar uchun qulayliklar darajasini 
pasaytirishi va loyihalarni amalga oshirish samaradorligini kamaytirishi mumkin. Shuning uchun infratuzilmaga 
investitsiyalarni jalb qilish va samarali boshqaruv tizimlarini yaratish zarur.

Xalqaro raqobatning kuchayishi. Turistik erkin iqtisodiy zonalar xalqaro bozorda raqobatbardosh bo‘lishlari 
uchun samarali marketing va reklama strategiyalarini amalga oshirishlari lozim. Ammo ba’zi hollarda marketing 
strategiyalarining to‘liq emasligi, xalqaro miqyosdagi reklama kampaniyalarining yetarli darajada yo‘lga 
qo‘yilmaganligi hamda targ‘ibot-tashviqot ishlarining sustligi sayyohlarni jalb qilish imkoniyatlarini cheklaydi.

Yuqorida keltirilgan muammolar turistik erkin iqtisodiy zonalarning barqaror va samarali rivojlanishiga 
salbiy ta’sir ko‘rsatadi. Ularni bartaraf etish uchun davlat va xususiy sektor hamkorligida moliyaviy qo‘llab-
quvvatlashni kengaytirish, ma’muriy to‘siqlarni kamaytirish, kadrlar tayyorlash tizimini takomillashtirish hamda 
marketing sohasidagi ishlarni kuchaytirishga alohida e’tibor qaratish zarur.

Turistik erkin iqtisodiy zonalardagi muammolarni hal etish uchun aniq mexanizmlar
Investitsiyalarni jalb qilish uchun maxsus soliq va kredit rejimlarini joriy etish.
Turistik erkin iqtisodiy zonalarda amalga oshiriladigan loyihalar uchun 5 yillik soliq imtiyozlari taqdim etish 

(korporativ soliq, QQS va import boji bo‘yicha).
Xususiy va xorijiy investorlar uchun imtiyozli kreditlar berish (masalan, bozor stavkasidan past foizli 

kreditlar).
Davlat kafolati asosida kredit liniyalarini tashkil etish va investorlarning moliyaviy xavflarini kamaytirish.
Infratuzilma loyihalari uchun davlat-xususiy sheriklik (DXSh) modelini keng joriy etish.
Yo‘llar, suv ta’minoti, elektr energiyasi va kanalizatsiya obyektlarini qurishda xususiy investorlarga keng 

imkoniyat yaratish.
Davlat tomonidan loyihalarning moliyaviy xavfini qisqartirish maqsadida kafolatlar va subsidiyalar berish.
DXSh shartnomalari asosida infratuzilma obyektlarini barqaror ekspluatatsiya qilish va samarali boshqarish.
Mazkur takliflar amaliyotga tatbiq etilganda turistik erkin iqtisodiy zonalarda investitsiya muhiti yaxshilanadi, 

ma’muriy to‘siqlar kamayadi, malakali kadrlar tayyorlanadi, infratuzilma sifatli va zamonaviy darajaga yetkaziladi 
hamda xalqaro maydonda kengroq tanilish imkoniyati yaratiladi. Natijada umumiy iqtisodiy o‘sish va barqaror 
turizm rivojlanishiga xizmat qilinadi.

X U L O S A  VA  TA K L I F L A R
Turistik erkin iqtisodiy zonalarni rivojlantirish — mamlakat turizm sektori va umuman iqtisodiyoti uchun 

strategik ahamiyatga ega yo‘nalishlardan biridir. 2019–2023-yillar davomida bu zonalarda amalga oshirilgan 
investitsiya loyihalari infratuzilmani sezilarli darajada yaxshilash, yangi ish o‘rinlari yaratish va milliy iqtisodiyotga 
qo‘shimcha daromad manbalarini shakllantirishga xizmat qildi. Jadval va tahlillar shuni ko‘rsatadiki, infratuzilma, 
energiya ta’minoti va suv xizmatlari sohalarida sezilarli o‘sish va modernizatsiya jarayonlari amalga oshirilgan, 
shu bilan birga investitsiyalar hajmi barqaror ortib borgan.

Biroq, samarali rivojlanish yo‘lida moliyaviy resurslarning yetishmasligi, ma’muriy byurokratiya, malakali 
kadrlar tanqisligi, infratuzilma modernizatsiyasidagi cheklovlar va xalqaro raqobatga mos marketing faoliyatining 
yetarli darajada yo‘lga qo‘yilmagani kabi muammolar mavjud. Ushbu masalalar tizimli yechimlarni talab etadi.

Mazkur maqolada taqdim etilgan mexanizmlar — investitsiyalarni jalb qilish uchun maxsus soliq va kredit 
rejimlarini joriy etish, ma’muriy jarayonlarni raqamlashtirish va soddalashtirish, kadrlar tayyorlashda davlat-
xususiy sheriklikni kuchaytirish, infratuzilma loyihalarida DXSh modelini keng qo‘llash hamda xalqaro maydonda 
samarali targ‘ibot olib borish uchun raqamli marketing platformalarini yaratish — muammolarni bosqichma-
bosqich bartaraf etishga xizmat qiladi.

Ushbu chora-tadbirlar turizm sohasidagi investitsiya muhitini yaxshilash, ishlab chiqarish quvvatlarini 
kengaytirish, eksport salohiyatini oshirish va mamlakat iqtisodiyotining barqaror o‘sishini ta’minlashga zamin 
yaratadi. Natijada, turistik erkin iqtisodiy zonalar nafaqat milliy va xalqaro turizm bozorida raqobatbardoshligini 
mustahkamlaydi, balki O‘zbekistonning xalqaro miqyosdagi ijobiy imijini kuchaytiradi.

Turistik erkin iqtisodiy zonalarning investitsiya salohiyatidan to‘laqonli foydalanish uchun integratsiyalashgan 
yondashuv va davlat, xususiy sektor hamda boshqa manfaatdor tomonlarning faol hamkorligi zarur. Faqat 
shundagina mamlakat turizm sektori haqiqiy iqtisodiy kuchga aylanadi va uzoq muddatli, barqaror o‘sish 
sur’atlariga erishadi.

